
 

“МОНГОЛЫН ТӨМӨР ЗАМ” ТӨХК-ИЙН  
ХҮНИЙ НӨӨЦИЙН СТРАТЕГИ, ХҮНИЙ НӨӨЦИЙН 

ТӨЛӨВЛӨЛТ /2022-2025 ОН/ 
 

НЭГ. Хүний нөөцийн стратеги, хүний нөөцийн төлөвлөлт 

 

УИХ-ын 2020 оны 52 дугаар тогтоолоор “Алсын хараа-2050” Монгол Улсын урт 

хугацааны хөгжлийн бодлого”-ыг баталсан.  

 Энхүү тогтоолын 2 дугаар хавсралтаар баталсан "Алсын хараа-2050" Монгол Улсын 

урт хугацааны хөгжлийн бодлогын хүрээнд 2021-2030 онд хэрэгжүүлэх үйл ажиллагаа"-ны 

8.1.3-т “Стратегийн орд газруудыг хилийн боомттой холбосон дараах чиглэлийн төмөр 

замуудыг барьж, байгуулна: 

•  “Таван толгой”–“Зүүнбаян”; 

•  “Зүүнбаян”–“Ханги мандал”; 

•  “Нарийн сухайт”–“Шивээ хүрэн”; 

•  “Таван толгой”–“Гашуунсухайт”; 

•  “Сайншанд”–“Баруун-Урт”–“Хөөт” гэж заасан. 

 

“Алсын хараа-2050” Монгол Улсын урт хугацааны хөгжлийн бодлого”, Төмөр замын 
тээврийн тухай хуулийн хэрэгжилтийг зохион байгуулах хүрээнд тус компани хүний 
нөөцийн стратеги, хүний нөөцийн бүрдүүлэлтийг 2022-2025 оноор төлөвлөн 
ажиллаж байна. 

 
Тус компани Хүний нөөцийн хөгжлийн стратегийн эрхэм зорилгоо “Хүний нөөцийн 

зорилт, чиг үүргийг үр ашиг, үр нөлөөтэй боловсруулж хэрэгжүүлэх, охин болон хараат 

компанийн өөрчлөлт шинэчлэлтэд зохицож чадах үнэт зүйлс, мэдлэг чадвар бүхий 

мэргэшсэн хүний нөөцийг төлөвшүүлэх” хэмээн тодорхойлж, зорилгоо хэрэгжүүлэхэд 

чиглэсэн стратегийн тодорхой зорилтуудыг дэвшүүлсэн. Үүнд:  

Зорилт 1: “Компанийн алсын хараа, эрхэм зорилго, зорилтуудыг биелүүлэхэд 

чиглэсэн хүний нөөцийн удирдлагын цогц механизмыг төлөвшүүлэх”. Энэ зорилтын хүрээнд: 

 - Хүний нөөцийн хөтөлбөр, төлөвлөгөө, төсөл боловсруулан батлуулж, 

хэрэгжүүлэх, хэрэгжилтийг зохион байгуулах, удирдлагаар хангах; 

 - Хүний нөөцийн асуудлаар гадаад хамтын ажиллагааг хөгжүүлэх арга хэмжээ 

авах. 

“Зорилт 2: “Удирдах албан тушаалтнуудын манлайллын чадавхыг хөгжүүлэх” 

хүрээнд: 



 - Компанийн удирдлага болон нэгжийн дарга нарын манлайлах ур чадварыг 

эрчимтэй дээшлүүлэх, иж бүрэн сургалтын хөтөлбөрт хамруулах арга хэмжээг 

тасралтгүй зохион байгуулах 

 - Компанийн удирдлага болон нэгжийн дарга нарын манлайлах удирдах 

чадварт үнэлгээ өгөх, үнэлгээний дагуу зохих арга хэмжээг авах төлөвлөгөө 

боловсруулах. 

 Зорилт 3. “Ажилтнуудын чадавхыг хөгжүүлэх, карьер өсгөх стратеги 

хэрэгжүүлэх” хүрээнд: 

 - Ажилтнуудыг мэргэжил дээшлүүлэх сургалтад хамруулах, мэргэшүүлэх үйл 

ажиллагааг гадаад, дотоодын сургалтын байгууллагуудад богино, урт хугацаагаар 

явуулж, хөрвөх чадвартай  мэргэжилтэн болгон бэлтгэхэд анхаарах, 

 - Зайны болон онлайн сургалтыг нэвтрүүлэх, ажлын байран дээр суралцах 

боломжийг бүрдүүлэх, 

 - Мэргэжилтэй ажилчин, инженер техникийн ажиилтнуудыг төлөвлөгөө гарган 

шаталсан сургалт, зайн сургалтаар бэлтгэх 

 Зорилт 4. “Хүний нөөцийг бүрэн дунд түвшнөөс эхлэн бэлтгэх, төлөвлөгөө 

боловсруулан хэрэгжүүлэх” хүрээнд: 

 - Дээд ба тусгай дунд боловсролтой мэргэжилтнүүдийг бэлтгэх зорилгоор 

өөрийн орны төмөр замын тээврийн сургуулиудтай харилцан үр ашигтай ажиллах, 

 - Олон улсын шаардлагад нийцсэн мэргэжилтэй ажилтнуудыг бэлтгэх 

зорилгоор гадаадын тэргүүлэх төмөр замын дээд сургуулиудтай хамтын ажиллагааг 

хөгжүүлэх, 

 - Зорилтот боловсон хүчнийг бэлтгэх хүрээнд хөгжлийн нэн тэргүүний  

чиглэлээр урьдчилан бэлтгэх системийг нэвтрүүлэх, 

 - Ажлын туршлагатай боловсон хүчнийг бүрдүүлэх системийг нэвтрүүлэх 

зэрэг болно. 

 

 ХОЁР. Компанийн бүтэц, зохион байгуулалт 

 Компани нь Хүний нөөцийн хөгжлийн стратегийн эрхэм зорилго, зорилт, оо 

хэрэгжүүлэх, “Алсын хараа-2050” Монгол Улсын урт хугацааны хөгжлийн бодлого”-ыг 

хэрэгжилийг зохион байгуулах хүрээнд хүний нөөцийн төлөвлөлт, бүрдүүлэлтийг 3 үе 

шатанд хувааж авч үзсэн. 

Үүнд: 

1. Тээврийн үйл ажиллагааг эхлүүлэх үе 

“Монголын төмөр зам” ТӨХК нь 2023 онд нийт 669 орон тоотой үйл ажиллагаагаа 

явуулахаар төлөвлөн компанийн бүтэц, орон тоог батлуулсан бөгөөд Монгол Улсын Засгийн 

газрын 2022 оны 434 дүгээр тогтоолоор “Зүүнбаян төмөр зам” ХХК-ийг нэгтгэхээр 



шийдвэрлэсний дагуу хүний нөөцийг шилжүүлэн авч, нэн шаардлагатай боловсон хүчнийг  

үе шаттайгаар нэмэгдүүлэн, компанийн хэвийн үйл ажиллагааг ханган ажиллаж байна. 

2. Тээврийн үйл ажиллагааг жигдрүүлэх үе  

            2023 оны 1 дүгээр улиралд төмөр замын суурь бүтцийн бүтээн байгуулалтын ажил 

бүрэн дуусч, 2024 онд тээврийн үйл ажиллагааг хэвийн горимд жигдрүүлнэ.  

Энэхүү үйл ажиллагаатай нийцүүлэн хүний нөөц, зохион байгуулалтын бүтцийг 

дахин хийх шаардлагатай бөгөөд нийт орон тоог 945 байхаар төлөвлөсөн. 

3. Тээврийн үйл ажиллагааг эрчимжүүлэх үе 

Ачаа тээврийн эрэлт хэрэгцээ нэмэгдэж эхлэх 2024 оноос өөрийн хөдлөх 

бүрэлдэхүүнтэй болж, улмаар 2025 оноос вагон депог байгуулна. Тус зорилтын хүрээнд 

1246 хүртэл ажилтантай байхаар төлөвлөсөн болно. 

ГУРАВ. Хүний нөөцийн төлөвлөгөө 

1. Хүний нөөцийн стратеги 

2022 оны эхний хагас жилийн байдлаар Зам, тээврийн хөгжлийн яамны гаргасан 

дүнгээр төмөр замын салбарт 16038 хүн ажиллаж байгаагийн 260 нь удирдах, 1528 нь 

мэргэжилтэн, инженер техникийн ажилтан, 779 нь техникийн ажилтан, нийт ажилтнуудын 

74% буюу 11914 нь ашиглалтын чигэлэээр ажилладаг байна. 

Сүүлийн 10 гаруй жилийн хугацаанд төмөр замын салбар эрчимтэй хөгжин шинэ 

төмөр замын бүтээн байгуулалтын ажлууд үргэлжилж байгаа өнөө үед мэргэжлийн өндөр 

мэдлэг, ур чадвартай, бүтээлч сэтгэлгээтэй хүний нөөцийн бодит хэрэгцээ шаардлага 

бидний өмнө тулгамдаж байна. 

Мөн “Алсын хараа-2050" Монгол Улсын урт хугацааны хөгжлийн бодлогын хүрээнд 

2021-2030 онд хэрэгжүүлэх үйл ажиллагааг зохион байгуулах хүрээнд компанийн хүний 

нөөцийн бодлогын баримт бичгийг шинэчлэн боловсруулж, хүний нөөц, сургалт хөгжил, 

ажилтнуудын нийгмийн асуудлыг хэрхэн шийдвэрлэхтэй холбоотой асуудлыг дэлгэрэнгүй 

тусгаж авч үзэх нь зүйтэй болно. 

Хүний нөөцийн төлөвлөлтийн зорилго нь компанийн эрхэм зорилго, алсын хараа, үйл 

ажиллагааны стратеги төлөвлөгөөг хэрэгжүүлэхэд шаардагдах хүний нөөцийг төлөвлөх, 

бүрдүүлэх, сонгон шалгаруулах, тогтвор суурьшилтай ажиллах боловсон хүчин бий болгож 

чадварлаг, мэргэшсэн хүний нөөцөөр хамт олныг бүрдүүлэхэд оршиж байна. 

ХҮНИЙ НӨӨЦИЙН УДИРДЛАГА, ЦААШИД ХЭРЭГЖҮҮЛЭХ 
АРГА ХЭМЖЭЭ 

  

Нэг. Хүний нөөцийн бүрдүүлэлт 

“Монголын төмөр зам” ТӨХК-ийн хэрэгжүүлж байгаа “Тавантолгой-Зүүнбаян 

чиглэлийн төмөр замын бүтээн байгуулалт” төсөл нь Өмнөговь, Дорноговь аймгийн 5 сум, 1 

багийг дайран өнгөрдөг тул тухайн орон нутгийн иргэдээс ажилтан бэлтгэж, мэргэшүүлэх 

талаар төмөр замын чиглэлээр сургалт явуулж байгаа шат шатны боловсролын 

байгууллагуудтай хамтран ажиллана. /тээвэр явуулахад шаардлагатай тээвэр зохион 

байгуулалт, вагоны аж ахуй, замын аж ахуй, дохиолол, холбоо зэрэг/ 

Тавантолгой-Зүүнбаян чиглэлийн төмөр замыг ашиглалтад оруулж, тээвэрлэлтийн 

үйл ажиллагааг эхлэхэд 945 орчим хүн хүч шаардлагатай бөгөөд 2024 он хүртэлх хугацааны 

төлөвлөлтийг ангилан үзвэл Ерөнхий ба удирдлага чиглэлээр 20.6%, Тээвэр зохион 

байгуулалтын чиглэлээр 19%, Зүтгүүрийн аж ахуйн чиглэлээр 14%, Вагоны аж ахуйн 

чиглэлээр 27%, Дохиолол, холбоо, эрчим хүч, ус хангамжийн чиглэлээр 8%, нийгмийн 

салбарын чиглэлээр ажиллагсад 3%-ийг тус тус эзэлж байна. 

Компани нь хүний нөөцийг 2023 онд 669 ажилтан, 2024 онд 945 ажилтантай болгож 

үе шаттай нэмэгдүүлэхээр төлөвлөлсөн. 

Дээрх хүний нөөцийг бүрдүүлэхдээ ажилтан тус бүрийн ажлын байранд тавигдах 

шаардлагад үндэслэн  4 хэсэгт хуваан ангилсан. Үүнд: 

- ажлын туршлагатай ажилтан 20% 

- мэргэжилтэй ажилтан 48.1% 

- төмөр замын ажлын туршлагатай ажилтан 20.6% 

- туршлагатай удирдах ажилтан 5.6% байхаар төлөвлөөд байна.  

Компанийн хүний нөөцийг бүрдүүлэх үйл ажиллагааг төмөр замын чиглэлийн 

мэргэжилтэн бэлтгэдэг дотоод, гадаадын их, дээд сургуулиудын хамтын ажиллагааны 

үндсэн дээр хэрэгжүүлэх нь зүйтэй болно. 

Монгол Улсад төмөр замын чиглэлийн мэргэжилтэн бэлтгэдэг: 

- Төмөр замын дээд сургууль 

- Шинэ Монгол технологийн дээд сургууль 

- Монголын Үндэсний их сургуулийн барилгын инженерийн сургууль 

- Монгол Улсын Их Сургуулийн инженерчлэлийн сургууль 

- Техник технологийн дээд сургууль  

- ШУТИС-ийн Механик тээврийн сургуулиуд нь төмөр замын менежмент,  

Зүтгүүрийн аж ахуй, вагоны аж ахуй, төмөр замын барилга, вагоны аж ахуй, төмөр замын 

автоматик, телемеханик ба холбоо, төмөр замын машин механизмын ашиглалт, цахилгаан 

хангамж зэрэг чиглэлээр бакалаврын зэрэгтэй оюутан бэлтгэж байна. 



 Монгол Улсад төмөр замын чиглэлээр үйл ажиллагаа явуул буй их, дээд 

сургуулиудаас жилд дунджаар 300 орчим оюутан бакалаврын зэрэгтэй төгсөж  байгаа бол 

700 орчим оюутан коллеж болон МСҮТ-ийг төгсөн хөдөлмөрийн зах зээл дээр гарч байна. 

    Төмөр замын байгуллагын ажилтныг мөн ОХУ, БНХАУ-ын их , дээд сургуулиудад 

бэлтгэх нь чанарын болоод гадаад хэлний мэдлэгийн хувьд төмөр замын салбарт нэн 

шаардлагатай боловсон хүчин болох юм. 

ХОЁР. Ажилтнуудын нийгмийн асуудлыг шийдвэрлэх чиглэлэлээр 
 
Тавантолгой-Зүүнбаян чиглэлийн төмөр зам ашиглалтад бүрэн орсноор 

ажилтнуудын нийгмийн асуудлыг шийдвэрлэх нэн тэргүүний шаардлага бий болно. 
 
Ажилтнуудын тогтвор суурьшилтай ажиллуулах нь компанийн хүний нөөцийн 

бодлого, ажлын бүтээмжид чухал нөлөөтэй юм. 
 
Төмөр замын нийгмийн салбар, захиргааны үйл ажиллагааг тасралтгүй, үр 

бүтээмжтэй явуулах бодлогын нэг хэсэг нь ажилтнуудын дийлэнхийг тухайн орон нутгийн 
иргэдээс бүрдүүлэх юм. 

 
Үүний тулд тухайн орон нутагт байнга оршин суудаг иргэдийг сургалтад хамруулах, 

мэргэшүүлэх, иргэдийг орон нутагт төмөр замын салбарт ажиллах хүсэл, сэдлийг төрүүлэх 
зорилгоор цалин болон амьдрах орон сууц, орчин нөхцлийг бүрдүүлэх нь нэн тэргүүний 
шаардлага юм. 
 

 Байнгын оршин суугч, гэр бүлийн хамт тус компанид ажилладаг ажилтнуудын хувьд 

өртөө, зөрлөгийн орон сууцанд байрлуулна. 

 Ажилтнуудын тогтвор суурьшилтай ажиллуулах, нийгмийн баталгааг хангах ажлын 

хүрээнд тус компани нь Тавантолгой-Зүүнбаян чиглэлийн төмөр зам дагуу ажилтнуудад 

нийгмийн үйлчилгээ үзүүлэх зорилгоор аж ахуйн зарим нэгж байхаар төлөвлөв. 

Нийгмийн салбарын барилга байгууламжуудыг 2024 оноос эхлэн үе шаттайгаар 
шийдвэрлэхээр төлөвлөсөн бөгөөд одоогийн барилга байгууламжийн нөөц бололцоонд 
тулгуурлан цайны газар, дэлгүүр зэргийг бий болгох боломжтой бөгөөд бусад барилга 
байгууламжийг цаг хугацааны хувьд 2024-2025 онд байхаар төлөвлөж байна. 

 
Үүнд эмнэлэг, цэцэрлэг, спорт заал зэрэг багтна. 
 
Нийгмийн салбарт буюу дээрх үйлчилгээний газруудад 2023 онд 25, 2024 онд 30, 

2025 онд 41 ажилтан ажиллахаар байгаа ба дээрх ажилтнуудыг орон нутгийн иргэдээс 
бүрдүүлэхээр төлөвлөж байна. 

 
 ГУРАВ. Хүний нөөцийн сургалтын төлөвлөгөө 
 
Компанийн эрхэм зорилгод хүрэх чадавхыг бүрдүүлэх, үнэт зүйлийг түгээн 

хэвшүүлэхийг дэмжих үүднээс ажилтнуудад мэргэжлийн ур чадвар, манлайлал, хувь хүний 
ерөнхий ур чадваруудыг хөгжүүлэхээр сургалт, хөгжлийн төлөвлөгөө боловсруулан 
ажиллана. 

 



Цаашид компанийн үйл ажиллагаа, тээвэрлэлт жигдэрч, ажилтнуудын тоо 
нэмэгдэхтэй холбогдуулан урт хугацааны “Сургалт хөгжлийн хөтөлбөр” боловсруулж, 
мэргэжлийн өндөр ур чадвартай, техникийн өндөр мэдлэгтэй, бүтээлч хамт олныг бүрдүүлэн 
ажиллах нь бидний бас нэг зорилт юм. 

 
Дээрх зорилтын хүрээнд ажилтнуудад зориулсан сургалтыг дадлагажуулах сургалт, 

ерөнхий ур чадварын сургалт гэсэн үндсэн 2 чиглэлээр зохион байгуулах бөгөөд 
шаардлагатай ажилтнуудыг үе шаттайгаар гадаад, дотоодын их, дээд сургуульд сургах, 
мэргэшүүлэхтэй холбоотой зардлыг компанийн жил бүрийн төсөвт суулгаж ажиллана. 

